EBU ZERROV HADIS

Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s, njegovu časnu porodicu, ashabe i sve sljedbenike.

Braćo moja u Islamu! U sklopu naših priprema za dolazak mubarek mjeseca Ramazana, danas ćemo, akobogda, poslušati dio razgovora, koji se jednom prilikom u Poslanikovoj džamiji u Medini, u obliku pitanja i odgovora odvio između čuvenog ashaba Ebu Zerra, r.a., i Poslanika, a.s.

Ebu Zerr je upitao: ''Allahov Poslaniče, naredio si nam abdest. Pa šta je abdest?'' On reče: ''Ebu Zerre, bez abdesta nema namaza, a abdest potire grijehe počinjene prije njega.''

''Allahov Poslaniče, naredio si nam namaz. Pa šta je namaz?'' On reče: ''Namaz je najbolja stvar, pa ko hoće neka ga smanji i ograniči na malo, a ko hoće, neka ga poveća.''

''Allahov Poslaniče, naredio si nam zekat. Pa šta je zekat?'' On reče: ''Nema imana onaj u koga se nema povjerenja, a nema namaza onaj koji nema zekata. Allah je obavezao bogataše da čiste svoj imetak u onolikoj mjeri koja će biti dostatna njihovoj sirotinji. Allah će pitati bogataše za njihov zekat i kažnjavat će ih zbog njega. Ebu Zerre, nimalo se neće umanjiti imetak zbog zekata. Imetak neće propasti ni na kopnu ni na moru, osim ako se ne daje zekat na njega. Ebu Zerre, zekat na svoj imetak od srca će dati vjernik, a zekat će uskratiti samo mušrik.''
''Allahov Poslaniče, naredio si nam post. Pa šta je post?'' On reče: ''Post je štit, a kod Allaha je nagrada za njega. Postač ima dvije radosti: radost prilikom iftara i radost prilikom susreta sa svojim Gospodarom. Zadah iz usta postača je draži Allahu od mirisa miska. Ljudima će na Sudnjem danu biti postavljena sofra, a prvi koji će jesti sa nje jesu postači.''
''Allahov Poslaniče, naredio si nam sabur (strpljivost). Pa šta je sabur?'' On reče: ''Sabur je poput čovjeka koji kod sebe ima kesicu mirisa miska i nalazi se u društvu ljudi. Svakom se sviđa miris koji osjećaju od njega.''

''Allahov Poslaniče, naredio si nam sadaku. Pa šta je sadaka?'' On reče: ''Ebu Zerre, sadaka u tajnosti gasi Gospodarevu srdžbu. Javna sadaka otklanja 700 zala od onoga koji je podijeli. Sadaka gasi grijehe, gasi džehennemsku jaru i gasi Gospodarevu srdžbu. Sadaka je veličanstvena stvar (3x).'' 
''Allahov Poslaniče, koji su ljudi najsigurniji i najbolji?'' On reče: ''Oni od čijeg jezika i ruku su sigurni drugi ljudi.''

''Allahov Poslaniče, a koji su ljudi najslabiji?'' On reče: ''Oni koji nisu u stanju ni dovu da upute.''
''Allahov Poslaniče, koji su ljudi najškrtiji?'' On reče: ''Oni koji škrtare sa nazivanjem selama.'' 
''Allahov Poslaniče, preporuči mi nešto.'' A on reče: ''Potrudi se da spominješ Allaha i da učiš Kur'an, jer ti je to svjetlo na nebesima, a čast i slava na zemlji. Potrudi se da budeš u džihadu na Allahovom putu, jer je to isposništvo mog Ummeta. Potrudi se da šutiš, osim kada se radi o dobru, jer time odgoniš šejtana od sebe i to ti je pomoć u tvojoj vjeri. Dobro se čuvaj pretjeranog smijanja, jer ono umrtvljuje srce i odnosi svjetlost sa lica.'' (Tenbihu-l-gafilin)

Braćo moja! Svaka aktivnost, koja se pripremi, ima bolji kvalitet. Zato, razmislimo o porukama navedenog hadisa i pripremimo se za dolazak Ramazana! 

Dozvolite mi da vam u tom smislu preporučim nekoliko aktivnosti: 

· Danas počinje trodnevni Kermes u džematu Feldkirch. Posjetom ovom džematu obavit ćemo komšijsku dužnost i učvrstiti naše prijateljske veze.

· To isto možemo učiniti i sutrašnjom posjetom džematu Heiden, gdje se možemo napiti sa vrela Kur'ana, ilahija i kasida, te lijepih predramazanskih savjeta.

· Ko u tome bude spriječen, moći će se osvježiti programom, koji će za nas, u nedjelju iza ikindije-namaza u našoj džamiji, izvesti hor Cazinske medrese i dr.hfz. Kenan Musić.

· Duhovnu sofru, zatim, nastavljamo u ponedjeljak od akšama, kada dočekujemo mubarek-noć Lejletul-Berat, nakon koje ćemo, akobogda, i zapostiti (utorak).
· Nakon toga nas očekuje jedna domaćinska dužnost, a to je organizacija godišnjice našeg džemata, koja počinje u četvrtak, akobogda, i traje do nedjelje. Koristim priliku da vas pozovem da budete dio naše manifestacije i da u skladu sa svojim mogućnostima pružite nam maksimalnu pomoć, počevši od šatora, koje ćemo postaviti danas odmah nakon džuma-namaza.
Posebno apelujem na vaše žene da pripremom hrane i kolača, te ostalim aktivnostima pruže nam maksimalnu pomoć. 

· U svemu ovome nećemo zaboraviti ni našu obavezu poznatu kao ''Šura'', odnosno, učešće u džematskoj skupštini, koja će se održati ove nedjelje iza podne-namaza.

Molim Dragog Allaha da učini da budemo Njegovi dobri robovi, koji se često kaju i često čiste i koji na Sudnjem danu neće ni strahovati ni tugovati. Amin.
